
NAFARROAKO GOBERNUA
Nafarroako Urrezko Domina NNAEari eta NNKEari eman diete
Bi elkarte horiek nekazaritza elikagaien sektorean egin duten sustapen lana aintzatetsi du Nafarroako Gobernuak
2009ko azaroak 9, astelehena.  Nafarroako Gobernuak, gaurko bileran, Nafarroako Urrezko Domina Nafarroako Nekazari eta Abeltzainen Elkarteari (NNAEari) eta Nafarroako Nekazaritza Kooperatiben Elkarteari (NNKEari) emateko Foru Dekretu bat adostu du. 

Nafarroako Urrezko Domina erkidegoaren interesak defenditzeko eta sustatzeko lan nabarmena egiten duten pertsona edo erakundeei Nafarroako Gobernuak ematen dien sari nagusia da. Oraingoan, Foru Gobernuak nabarmendu du Nafarroako Nekazari eta Abeltzainen Elkarteak eta Nafarroako Nekazaritza Kooperatiben Elkarteak nekazaritza elikagaien sektorean lan handia egin dutela eta Nafarroako ekonomian eta gizartean oinarrizkoa eta oso erabakigarria den sektore hori etengabe sustatu dutela, ekimenen eta konpromisoaren bitartez, modu arduratsuan. 
  Dekretuaren arabera, Nafarroako Nekazari eta Abeltzainen Elkartea nekazaritza erakunde profesionala da eta erakundea, duela 30 urte sortu zenetik, sektoreko ordezkaria eta aldarrikapenen eragilea izan da. Erakundearen aurkezpen publikoa 1976ko irailean egin zuten eta erakundea 1977ko apirilean legeztatu zuten, Sindikatu Askatasunaren Lege berriaren babesean. Eraketa biltzarrean, 1997ko maiatzean, NNAEak printzipioen aitorpena egin eta onartu zuen; aitorpen horretan honako hau adierazi zuten: “nekazaritza eta abeltzaintza bizimodu duten eta arlo horietan lan egiten duten guztiak elkartzeko premia dago”. 

  Halaber, Foru Dekretuak dio NNAEak 6.000 bazkide inguru dituela eta erakunde askotarikoa eta independentea izan dela beti. Gainera, erakundeak honako hauek uztartzen jakin du: aldarrikapenak, bazkideentzako eta gizartearentzako zerbitzua, negoziazioa eta hainbat egoeraren salaketa, betiere proposamen konstruktiboak eginda. Erakundearen jardueraren ardatzak dira familiako nekazaritza enpresa profesionalizatuak defenditzea, kooperatibak elkarteko eredu gisa sustatzea, sektorea modernizatzeko azpiegiturak sortzea, gizarte estaldura nahikoa eskaintzea, landa eremuan lan egiten dutenak egoki prestatzea eta garapen eramangarriaren eta ingurumen konpromisoaren alde egitea. 

  Testuak dio NNAEak sektoreko egitura aldaketa sakonetara egokitu behar izan duela eta nekazari aktiboen beherakadari aurre egin behar izan diola. Hala, aholkularitza, prestakuntza, modernizazio eta informazio lana indartu ditu eta nekazaritza sektoreko jarduera profesionala egoki kudeatzen lagundu du, arlo hauetako zerbitzuak eskainiz: zuzenbidea, zergak, kontularitza, lana eta teknika. Erakundea moldatu da, gainera, landa eremu bizi eta itxaropentsuaren aldeko lana alde batera utzi gabe. Izan ere, landa eremua gizarte osoak defenditu behar du, ez bakarrik lehen sektoreak. Hori guztia Dekretuaren arabera.
  Alde horretatik, gaur onartu duten akordioan nabarmendu dute landa eremua defenditzeko kooperatibak funtsezko tresnak direla, eta ez bakarrik Nafarroan. Kooperatibismoa XIX. mendearen azken aldera sortu zen Espainian, nekazaritza berritzeko mugimenduekin batera. Nafarroan, lehen kreditu kooperatibak, landa kutxak, 1902an hasi ziren sortzen. Gero, landa kutxek, 1910etik aurrera, kontsumo eta ekoizpen kooperatibak sortzea ekarri zuten. Izan ere, modernizazioaren ondorioz, nekazaritza eta abeltzaintza jarduerek ezinbestekoa zuten kooperatibak sortzea, bazkideek ustiategietan biltzen dituzten produktuak eraldatzeko eta elkarrekin saltzeko elkarteak antolatzea.  

  Nekazari eta abeltzainek, gainera, kooperatibetan elkartzeaz gain, ikusi dute kooperatiba horiek organo bakar batean biltzeak abantaila asko dituela: organo hori nekazari eta abeltzainen ordezkari izan daiteke goi mailako arloetan eta zerbitzuak eskain diezazkiekete. Alde horretatik, testuak dio Nafarroako Nekazaritza Kooperatiben Elkartean lehen eta bigarren mailako 188 kooperatiba daudela eta kooperatiba horiek 20.000 bazkide, 1.800 langile eta 744 milioi euroko fakturazioa dituztela. Elkarteak, 1986tik, duela mende bat baino gehiago hasitako ezinbesteko bideari eutsi dio. Nafarroako Nekazaritza Kooperatiben Elkarteak parte hartzen du gizarteko, nekazaritzako eta kooperatibetako ekonomia garatzea helburu duten erabakiak hartzen eta arauak egiten. Halaber, NNKEak bazkideen jarduera hobetzeko zerbitzu orokorrak antolatzen ditu.

